
2005EKO MAIATZAREN 30EKO GOBERNU BILKURA
==========================================


Miguel Sanz Sesma presidentea buru zuelarik, Nafarroako Gobernuak ohiko bilkura egin du gaur. Bertan, besteak beste, Gobernuak ondoko gai hauek onetsi ditu:
HERRILAN, GARRAIO ETA KOMUNIKAZIO DEPARTAMENTUA

===================================================

Tuterako Ekialdeko saihesbidearen lanen kontratazioa baimendu da, ia 22 milioi euroko aurrekontuarekin

________________________________________________________________

Nafarroako Gobernuak, gaurko bilkuran, Tuterako Ekialdeko saihesbidearen eraikuntza lanen eskaintza baimendu du. Aurrekontua 21.989.791 eurokoa da eta azpimarratzekoa da Ebro ibaiaren gainetik zubi berri bat eginen dela.


Tuterako barnealdetik pasa beharrik gabe, Ebroren ardatza (NA-134), Tutera-Tauste (NA-126) eta Tutera-Ejea de los Caballeros (NA-125) errepideak Bilbao-Zaragoza (N-232) errepidearekin eta Ebroko Autobidearekin lotuko ditu.

Saihesbide honi esker Erriberako hiriburuaren hegoaldeko eta hego-ekialdeko biztanleak nahiz jarduerak azkarrago lotu ahal izanen dira Ebro Ibarreko jarduera ekonomikoarekin. Honi dagokionez, NA-134 errepidean jarduera ekonomikoak sustatuko dira eta Tuterako ekialdearen nahiz Fontellasen garapen ekonomikoa bultzatuko da.


Honez gain, errepide berriak Tuteraren bizi-kalitatea hobetzen lagunduko du, egunero 3.800 auto eta 700 kamioi gutxiagok zeharkatuko baitute hiri-barnealdea.


Herrilan, Garraio eta Komunikazio Departamentuak berriki onetsi du proiektua behin betikoz, aurtengo lehenengo hilabeteetan jendaurreko informazio epean aurkeztutako arrazoibideak aztertu eta erantzun ondoren.

INGURUMENA, LURRALDE ANTOLAMENDUA ETA ETXEBIZITZA DEPARTAMENTUA   

=============================================================
Jarduera ekonomikoetarako eskualdeko gune berri baten ezarpena onetsi du Tuteran


Nafarroako Gobernuak, gaurko bilkuran, Tuteran jarduera ekonomikoetarako eskualdeko gune berri bat ezartzeko Udalez Gaindiko Proiektu Sektoriala onestea erabaki du. Tuterako Udalak eta Industria eta Teknologia, Merkataritza eta Lan Departamentuak sustatu dute proiektua NASUINSA elkarte publikoaren bitartez. Urbanizazio proiektua onartu eta esleipena egin ondoren, lanen hasiera 2005eko bukaerarako edo 2006ko hasierarako aurreikusten da.

Proiektu honen bidez eskualdean jarduera ekonomikoa sortuko duten enpresak ezartzea ahalbidetu nahi da. Bost milioi metro koadro izanen dituen proiektu hau legealdi honetan Nafarroan eginen den jarduera garrantzitsuena da eta Foru Administrazioak bere historian zehar sustatu duen handiena da, lurzoru industrialari dagokionez.


Hiru epetan garatuko da proiektua. Gune berrian lau jarduera mota desberdin hartuko dira: industrialak (industrialdea), ekonomikoak (enpresa parkea), logistika (parke logistikoa) eta aisialdia (zerbitzu eta aisialdirako parkea). 

KULTURA ETA TURISMO DEPARTAMENTUA

===================================== 
Nafarroako Gobernuak Javier Manterola Armisén injeniruari eman dio Kulturaren Vianako Printzea Saria 2005
________________________________________________________________

Nafarroako Gobernuak Vianako Printzea Kulturaren Saria Javier Manterola Armisén injeniruari ematea onetsi du gaurko bilkuran, Nafarroako Kultura Kontseiluak apirilaren 29an proposatu zuen bezala.

1936an Iruñean jaioa, Bide, Kanal eta Zubi injeniru doktorea da eta 1976tik Madrilgo Bide Injeniruen Goi Eskolako katedraduna.


230 azpiegitura proiektu baino gehiagotan hartu du parte Espainian, Europan edo Latinamerikan, haien artean elizak, futbol zelaiak, bulegoetarako eraikinak, gune industrialak, geltokiak eta abar luze bat, arkitekto espainol garrantzitsuenekin elkarlanean aritu delarik, esate baterako Francisco Javier Sáenz de Oiza, Rafael Moneo eta Fernando Redón nafarrak.


Dena dela, beste deusen gainetik osperik handiena zubi eta bidezubien diseinuak eman dio Manterolari. Berrehun proiektu baino gehiago egin ditu, haietako batzuk Espainian azken 25 urteetan egindako onenen artean leudekeenak, eta baita zaharberritze lanak, esate baterako Segoviako akueduktua.

Nafarroan Castejongo zubia eta Ebro ibaiaren gaineko “Santxo Nagusia” zubia Nafarroako autobidean, biak Leonardo Fernández Troyanorekin elkarlanean, Iruñeko Errotxapea auzoko “El Vergel” zubia, Los LLanosko zubia Lizarran, Zizur Nagusiko glorieta edo Garesko zubi berria.

Nafarroako Gobernuak indusketa arkeologikoen planaren kontratua baimendu du Santa Cruz aztarnategian

________________________________________________________________

Nafarroako Gobernuak baimena eman dio Kultura eta Turismo kontseilariari Eslaba herrian Santa Cruz aztarnategi arkeologikoaren plan zuzendaria egiteko kontratua sinatu dezan. Plana 2005, 2006 eta 2007 urteetarako da eta aurrekontua 51.000 eurokoa da, 15.000 euro lehenengo urtean eta 18.000 euro hurrengo bien bakoitzean.
Museoei emandako laguntzak dirulaguntzen erregimen orokorrean sartu ditu Nafarroako Gobernuak

________________________________________________________________

Nafarroako museoek Gobernutik jasotzen dituzten laguntzak urtero egiten den dirulaguntzetarako deialdi publikoan sartuko dira hemendik aurrera, Dirulaguntzen Foru Legeak arauturik eta kasu bakoitzean bana daitekeen kopuruaren arabera.  
HEZKUNTZA DEPARTAMENTUA

==========================

Zerbitzu gutxienekoak ezarri dira ekainaren 2an irakaskuntza publikoan deituriko grebaren aurrean

________________________________________________________________



Nafarroako Gobernuak Erabaki bat hartu du gutxieneko zerbitzuak ezartzen disuena Hezkuntzako Departamentuaren menpeko ikastetxe publikoetan heldu den ekainaren 2an, 11.00etatik 15.30etara bitartean, deitutako grebaren aurrean. Grebaren deialdia Unibertsitateaz kanpoko Irakasleen Batzordeko ordezkaritza sindikalak egin du.


Bete beharko diren funtsezko zerbitzu gutxienezkoak honako hauek dira:Haur eta Lehen Hezkuntzako ikastetxeetan, Derrigorrezko Bigarren Hezkuntzako Institutuetan, Bigarren Hezkuntzako Institutuetan eta Hizkuntza eta Arte Irakaskunzen zentro publikoetan zuzendariak, ikasketa buruak eta behar diren irakasleek, zuzendariak izendatuta, egon beharko dute, arreta egokia bermatzeko, eta egoitzetan eta Hezkuntza Bereziko zentroetan zuzenariak eta behar diren irakasleek beharko dute egon ikasleei behar bezala erantzuten zaiela bermatzeko.

Irakasleen borondatezko erretiro prima osagarriaren zenbatekoa zehaztu du Gobernuak

________________________________________________________________

Nafarroako Gobernuak Unibertsitatean ari ez diren irakasleen borondatezko erretiro prima osagarrien zenbatekoa zehaztu du gaurko bilkuran erabaki baten bidez. Kopuru hau kalkulatzeko funtzionarioaren adina, zerbitzuan emandako urtean eta dagokion irakasle-taldea hartzen dira kontuan.

EKONOMIA ETA OGASUN DEPARTAMENTUA

=====================================


Nafarroako Gobernuaren Interneteko Atariaren Departamentuarteko Batzordea eratu da
________________________________________________________________



Foru Dekretu bat onetsi da gaurko bilkuran Nafarroako Gobernuaren Interneteko Ataria arautu eta haren Departamentuarteko Batzordea eratzen duena.


Foru Dekretuaren 1. artikuluak ezartzen duenez, Nafarroako Foru Erkidegoko Administrazioko organo guztiek eta bereziki ikastetxe, liburutegi eta osasun zentroek, eta erakunde autonomoek, Interneten bidez jendearendako informazioa edo edozein zerbitzu eskaini nahi dutenek web orrien nahiz antzeko baliabideen bitartez, Informazio Gizarterako Zuzendaritza Nagusiak kudeatzen duen Nafarroako Gobernuaren Atariaren bitartez egin beharko dute. Artikulu horretan ezarritakoa aplikatuko da ere Nafarroako Gobernuari dagozkion informazio edo zerbitzu publikoa eskaini nahi den guztietan, informazio edo zerbitzu hori eskaintzen duena Foru Erkidegoko Administrazioaren menpe dagoen organismo publiko edo erakundea bada ere.


Nafarroako Gobernuaren Interneteko Atariaren Departamentuarteko Batzordea hiru zuzendari nagusik osatuta egonen da: Informazio Gizarterako zuzendari nagusia, Batzordeko buru izanen dena, Komunikazio zuzendari nagusia eta Lehendakaritzako zuzendari nagusia. Aipatu karguak aldatzekotan, eginkizun baliokideak egiten dituztenak izanen dira kideak. Horrez gain, Batzordeak lan talde berariazkoak antolatzen ahalko ditu lan zehatzak egiteko.


Batzordea Nafarroako Gobernuaren menpe egonen da organikoki eta idazkari lanetan Nafarroako Foru Erkidegoko Administrazioaren zerbitzurako pertsona ba arituko da, Komunikazio zuzendari nagusiak izendatuta.


Nafarroako Gobernuaren Interneteko Atariaren Departamentuarteko Batzordeko kideek haren funtzionamendu arauak ezarriko dituzte batzar eratzailean. Bilkuretara Administrazio unitate organiko desberdinetako ordezkariak deitzen ahalko dituzte.


Nafarroako Gobernuaren Interneteko Atariaren Departamentuarteko Batzordearen egikizunak ondoko hauek izanen dira:

· Plan estrategikoak prestatzea Nafarroako Gobernuaren Interneteko Atariaren ildoak definitzeko herritarrendako zerbitzuen eskaintza eta edukien kudeaketa arloan, eta memoria ekonomikoa onartzea.

· Urteko garapen planak onestea, plan estrategikoekin bat eginik eta Foru Erkidegoko Administrazioko Departamentuen eta erakunde autonomoen proposamenak eta iradokizunak kontutan edukita

· Orain dauden on-lineko edukiak eta beren gaurkotzea Departamentuekin koordinatzea, bai eta eduki berriak eta herritarrendako zerbitzuak sartzea ere.

· Interneten beste formato batekin eskaintzen diren edukiak Atarian sar daitezen bultzatzea.

· Atariko edukien egokitze piskanakakoa sustatzea minusbaliatuendako eskuragarritasun baldintzak bete daitezen.

· Agritaratutako edukien integritate eta baimena zaintzea.

· Interneteko atarien argitaratzeari eta Informazio Gizartearen zerbitzuen eskaintzeari lotutako legezko baldintzak betetzen direla zaintzea.

· Interneten bidez  herritarrek Nafarroako Gobernuari helarazten dizkioten eskaerei erantzuteko irizpideak ezartzea.

Nafarroako Gobernuak badu herritarrendako informazio eta zerbitzuetako atari bat 1996tik, hasieran www.cfnavarra.es dominiaren bidez eskaintzen hasi zena. Urte batzuk geroago, 2002an, Gobernuak Interneteko ataria birmoldatu eta euskari tekniko bizkor eta gaukotuaz eta hornitu zuen, erabilpeneko arau tekniko eta estilo gida propioekin.

Nafarroako Gobernuak Atari arloan duen irizpidea iza da Departamentu bakoitzari erantzukizuna ematea euren eskumen arloetan herritarrendako eduki eta zerbitzu berriak sustatzeko tenorean, eta Departamentuek ere ardura daukate Atarian dauden edukinak gaurkotzeko.


Azken urteotan pilaturiko eskarmentuak erakutsi du beharrezkoa dela koordinazioa indartzea Atariko edukinen kudeaketa eta garapenean eta herritarrendako informazio eta zerbitzu berriak sartzeko ekimenetan parte hartzen duten unitate eta eragile guztien artean. Kolaborazio honetan beste unitate batzuk ere parte hartu behar dute, hala nola Administrazioan informazio tratamenduari lotutako antolakuntza egituraz eta teknolgiez eta euskarri teknikoez arduratzen diren unitateak.

Horrela, behar-beharrezkotzat jo izan da arlo honetako koordinazio organo erabakitzailea sortzea Departamentuen artean, Nafarroako Gobernuko Interneteko Atariak kudeaketa eta lidergo zuzena eduki dezan, informazio gaurkotuaren printzipioekin bat eginik.

Espainiako Numismatika Elkartearen sariaren oroitzapenezko domina baten dohaintza onartu du Gobernuak
________________________________________________________________

Nafarroako Gobernuak Espainiako Numismatika Elkarteak ematen duen “Javier Conde Garriga 2004 Saria” dominaren dohaintza onartu du gaurko bilkuran.


Emailea Miguel Ibáñez Artica da, Nafarroako Gobernuak argitaratutako “La colección de útiles de acuñación del Museo de Navarra” liburuaren egileetako bat. Saria liburu honengatik jaso zuen.

NEKAZARITZA, ABELTZAINTZA ETA ELIKADURA DEPARTAMENTUA

========================================================

Hiru milioi eurotik gorako gastua onetsi da nekazal produktuak industrializatu eta merkaturatzeko egindako inbertsioei laguntzeko 
________________________________________________________________

Nafarroako Gobernuak hiru milioi eurotik gorako gastua baimendu du oraindik eman gabe zeuden nekazal produktuak industrializatu eta merkaturatzeko baldintzen hobekuntza sustatzeko dirulaguntzak banatzeko. 

Nekazal Ekoizpen Ekologikorako 175.000 euroko dirulaguntzak onetsi dira

________________________________________________________________ 


Nafarroako Gobernuak 175.000 euroko gastua onetsi du Nekazal Ekoizpen Ekologikoa diruz laguntzeko. 
INDUSTRIA ETA TEKNOLOGIA, MERKATARITZA ETA LAN DEPARTAMENTUA

=============================================================
Ikerketa, garapena eta berrikuntza proiektutarako laguntzetarako 231.284 euroko gastua onetsi du Gobernuak

________________________________________________________________

Nafarroako Gobernuak gaurko bilkuran ikerketa, garapena eta berrikuntza proiektuetara zuzendutako 231.284,1 euroko gastua onetsi du. Gastu hau 2005etik 2012 urtera bitartean ordainduko da.

“Natural Climate Systems, S.A.” elkarte publikoa Industria eta Teknologia, Merkataritza eta Lan Departamentura adskribatu da

________________________________________________________________

Nafarroako Gobernuak gaurko bilkuran hartutako erabakiaren arabera, “Natural Climate Systems, S.A.” elkarte publikoa Industria eta Teknologia, Merkataritza eta Lan Departamentura adskribatuta geratu da, Foru Komunitatearen eta bere menpeko erakunde publikoen berezko bitarteko instrumental eta zerbitzu tekniko izaera aitortzen zaiolarik.

OSASUN DEPARTAMENTUA

======================== 
Osasun Zientzietako ikerketa proiektuak diruz laguntzeko 712.093 euroko gastua onetsi du Gobernuak

________________________________________________________________

Nafarroako Gobernuak 712.093 euroko gastua onetsi du erabaki baten bidez Osasun Zientzietako 27 ikerketa proiektu diruz laguntzeko.
TOKI ADMINITRAZIO DEPARTAMENTUA

==================================

Gobernuak ez du bidezkoa ikusten Baztango udalerriaren zati baten segregazioa Zugarramurdin sartzeko

________________________________________________________________

Nafarroako Gobernuaren Foru Dekretu baten bidez uko egin zaio Baztan eta Zugarramurdi udalerrien aldatzeko espedienteari. Aldaketaren bidez, Baztango zati bat berezi eta Zugarramurdin sartu nahi zen. 
